
ਵਾਹ ਨੈਣਾਂ ਦੀ ਜੋੜੀ—ਟੇਕ

ਨਰਗਸ ਵਾਂਗ ਧਰੂਹਾਂ ਪਾਂਦੇ, 

ਕਮਲ ਵਾਂਗ ਖਿੜ ਚਿੱਤ ਚੁਰਾਂਦੇ, 

ਪਲਕਾਂ ਨਾਲ ਤੀਰ ਵਰਸਾਂਦੇ,

ਧਸਣ ਕਲੇਜੇ ਤੋੜੀ।

ਵਾਹ ਨੈਣਾਂ ਦੀ ਜੋੜੀ।



ਹਰਨ ਵਾਂਗ ਉਭਰੇ ਅਧਗੋਲੇ, 

ਨਚਦੇ ਟਪਦੇ ਵਾਂਗ ਮਮੋਲੇ, 

ਭਵਾਂ ਕਮਾਨਾਂ ਨਿਗਹ ਕਟਾਰਾਂ,

ਜਾਂਦੇ ਧੌਣ ਮਰੋੜੀ।

ਵਾਹ ਨੈਣਾਂ ਦੀ ਜੋੜੀ।



ਅੰਮ੍ਰਤ-ਛੰਨੇ ਛੁਲਕੇ ਡੁਲ੍ਹੇ, 

ਮਸਤੀ ਦੇ ਮੈ-ਖ਼ਾਨੇ ਖੁਲ੍ਹੇ, 

ਸਾਕੀ ਵਰਤਾਵੇ ਤਿੰਨ ਰੰਗੀ,

ਵੰਡੇ ਥੋੜੀ ਥੋੜੀ।

ਵਾਹ ਨੈਣਾਂ ਦੀ ਜੋੜੀ। 



ਦੋ ਨੈਣਾਂ ਦੇ ਕੋਹੇ ਆਏ, 

ਬਿਰਹ ਸਤਾਏ ਦਰਸ ਤਿਹਾਏ, 

ਮਿਲੇ ਨਿਗਾਹ ਨੈਣਾਂ ਵਾਲੇ ਦੀ, 

ਬਹੁਮੁੱਲੀ ਬਹੁਲੋੜੀ।

ਵਾਹ ਨੈਣਾਂ ਦੀ ਜੋੜੀ।

